
цырдыруа рықәгыларақәа, хашҭра зқәым Ражәа.

Апоема ҩуп аԥсҭазаартә ҵабырг иашьашәаланы, ахҭысқәа 
анымҩаԥысуазтәи ахроника иатәны, зымҽхак ҭбаау лаԥшҳәаала.

Аҩымҭа аԥҵоуп заԥхьара мариоу бызшәала, цәаҳәа кьаҿла, 
апоезиатә рҿиамҭа аԥсы ахазҵо ажәа лыԥшаахла, апоет иҳәа­
тәы, иҩтәы ианаало емоциатә ритмла. Аԥхьаҩ иԥыло апуб­
лицистикатә лагамҭа – газеҭтә публицистикам, апоезиатә 
сахьажәеи иареи еиласоуп.

Аслан Оҭырбеи 
Владислав Арӡынбеи 

ирыхьӡынҩыланы

Алагарҭа

Бжьык саҳаит: уажә иҩтәу, иҳәатәу –
Исхуп, исгәуп, дамаӡам шаҳаҭ…
Аԥшыхагь сымоу?
Ҿым-ԥсымшьа игалатәус?
Иццакуеит шьыбжьышьҭахьтәи асааҭ…

Исҭааит Ажәа:
– Исыҭ угәы-уԥсы,
Аханатә иаԥу сауп, сыгәра га! –
– Иԥшьоуп уҵабырг, иҳараскуеит убзырӡы,
Уахьыҟоу сыҟоуп, удунеи ахь сга!.. –

Иҿыцым – ҿыцуп: дыҟоуп измаҳац,
Знык аума аҵабырг анҳәатәу?..
Ҳнаскьацԥхьаӡагь иҟам ихәашьырц
Ахақәҵара, аԥсақәҵара иатәу.

…Абар, ҩыџьа рынаур, рышәшьы,
Урҭ рыгага ааҩналеит еишьҭаны…
Бжьык саҳаит: асаркьал абжьы –
Ахәрашәеи Шәнеибаци ирыбжьны.

Ас ла  н

Сентиабр. Ҭагалан.
Иҭынчым жәлара.
Ахҭыс дуқәа еишьҭалан
Ицон апҟара.

Март мзаз Сталин
Инижьт адунеи:
Шьҭа дыҟам хаҭала,
Адамра – мавзолеи

Дамоуп наӡаӡа
Иқә-иҵас нагӡаны,
Атәыла иахьанӡа
Ԥхьа изгаз ҳәа дшьаны.

Диварҵеит Ленин,
Еицамоуп дамрак.

Дцәырҵит ус Кремль
Никита ҳәа аумак1…

Иҟалеит иззыԥшымыз,
Дук мырҵыкәа ара:
Иҵаанӡа ԥшьымыз –
Бериа иҭакра!..

Иҭакра, уи иаԥыхра,
Имыхәт ԥшьы-блакы,
Ишьҭамҭа аныхра –
Иаԥсоу агәҭакы!..

Дыҟам уи аџьныш,
Дахәхеит џьаҳаным!
Жәлар ррыцҳара изыӷьашкт,
Иԥшәмагь дахым…

Идәықәлеит асыԥса
Нкылашьа змам!
Иааҳәит шьҭа аусқәа,
Урҭ рымҩа мариам…

Аԥсынтәыла, сыԥсадгьыл! –
Иазцәырҵит шәахәак,

«Иаҳхылаԥшу – уҳадгыл!» –
Игәыӷуан жәларак.

* * *
…Уи аԥхынраз, усҟан
Срылгеит аа-класск,
Исхашҭуам ахаан
Ахҭысқәа ҳазлаз:

Ақырҭ нбан ныжьны
Кириллица2 ҳҳәон,
Ана-ара, есыҽны,
Абри иаҳаргон…

Аԥснытәыла гәыӷрак,
Мза ҿак иазыԥшын.
Маҷк абӷа еиҵнахуан,
Иеиҳаз агәҭакын.

Атәылаҿ еилыхаран,
Ауаа дуқәа каҟьҟьон…
Аусқәагь – мҩахаран,
Амшеикәшара млагон…

Имаҷмызт игәахәаз
Ахҭысқәа, агәҭакқәа,

Нарха змаз, нарха змамыз
Еибаркын рнапқәа.

Арҭқәа – ԥша ҟәандан,
Ԥсасирак иатәын…
Ишшәарҭац ишәарҭан,
Ҳазтәымыз ҳартәын!

Урҭ ҳалан иӡхыҵны,
Ирыман аҳра́,
Ааишьақәа ацәырӡын 
Ажәытәтәи Аԥсынра.

Иаҳҳәап даҽакалагьы –
Ус ԥҟарак аԥын:
Ухьаагьы угәалагьы
Мацәазк иҭакын…

Иԥсыз иқьашанақәа
Атәыла иахьыгӡоуп,
Ихаҳә-ныхақәа, исахьақәа
Макьана еибгоуп…

Аҟәа агәеисырҭаҿ
Игылоуп бахәны,

Атәыла анысымҩаҿ 
Хра злоу шьаҟаны!..

(Уажә уаҟа ԥшьа ҭыԥуп,
Зыхьӡ камшәауа жуп:
Ҳзыхьчаз роуп,  зқәа ҭыԥуп,
Ҳаԥсадгьыл иагәуп).

...Макьана ибзырӡашәақәа
Нкылам џьаргьы,
Сызҭаз аҵареиурҭаҿ
Исҳәон уи саргьы...

Макьана миллион-уаа
Русқәа ҭҵааӡам… 
Макьана Лакоба
Иҭархашьатә ҳәаӡам.

Аҩажәатәи аизара3

Макьана ихароуп,
Макьана аԥсҭазаара
Шәарҭоуп, ӡырҩроуп…

* * *
Никита, аа, ҽышәала
Аусқәа дырҿуп…

Инымшәо – дырнышәауам,
Уажә Қарҭ игәҭакуп:

Уа Бериа идаракәац
Шыҵҳәатәу ибоит.
Еизара дук, ирымбац,
Убраҟа ирхиоит…

Быжьҩы-ааҩы аԥсуаагьы
Уахь ирыԥхьеит, абар:
Ирыхәҭан маҵуралагьы,
Иҟалозу ирымгар?!..

Иҭоурыхтәу еизароуп,
Кремль азыԥшуп,
Мжаванаӡе4 дааргароуп,
Егьырҭ – ахцатәуп!..

Аԥсны аӡбахә араҟа
Ӷәӷәала  иҳәатәуп,
Агәы иҭоу ашьа ҟәаҟәа
Абра иҭырттатәуп –

Иҭахуп ус Никита:
«Ихәаҽуп Аԥсынра,

Иҳәатәуп уи ус шакәу,
Ӡатә ыҟам ара!..»

Есааира изҵәахрыда
Изҭагылоу жәлара?
Аха изҳәарыда?
Изгәаӷьрыда иара?

Аа, аизара егьагым,
Иааит аҿҳәара,
Изацәажәаз аӡә иакәым,
Ишьардаҩын урҭ абра…

(Аусқәа хра рызҭоз,
Иаҵаз Москвантә, 
Аԥсуаа нага-ааго,
Ирԥылеи заҟантә!)

Адепутатцәа ҳәа иалхыз,
Убас иалаз ЦК –
Ирарҳәеит: «Шәыгә иҵхо,
Ишәхьаау шәҳәатәқәа,

Ишәыхҭысуа, ишәзаарцо,
Шәшырго шәыцҟьа –

Акрыҟоума ижәӡо? –
Зегь шәҳәа, иҭшәырҟьа!..»

Изҳәода, иҭзырҟьода? –
Мап еицыркит зегьы!
О, Аԥсны, аҭынхада,
Ас акәхо ԥхьагьы?!

Мап ркит, аа, иаҿаршәны,
Мап ркит, аа, имӡа…
Ахҭыс цашьақәа ирнымшәа
Ирҿаҟәом рлахьынҵа!..

(Маӡагь ыҟоу араҟа?
Абас абза-ԥсра!..
Блас ицәырыргои Аҟәа?
Уџьаба Аԥсынра!..

Уџьаба,  сызкәыхшаша, 
Дырцәымшәа ӡи-мцеи
Уҵабырг, уиаша
Анизымыхьчо уҵеи!..)

Еилкаан уа, иуадаҩын 
Уи аҩыза агәаӷьра:

«Уи тышоуп, иԥаҩуп,
Хланҵы узгара!..» –
Абри ауп ргәы иҭыҩуа,
Ириааиуа дара...

Иџьаршьоит Москватәқәа
Ираҳаз ари мап:
«Аизара аусқәа
Бжамҽамхар ҟалап!..»

Изасит убасҟан
Аԥсныҟа Аслан,
Дырдыруан уи усла,
Араҟа иаахьан:

Иҭырҵаауан ҳгәала –
Камиссиан иеицын…
Аслангьы хаҭала
Изеигәыӷуаз уаҩԥсын!..

Игеит, аа, аҭелбжь –
Қарҭынтәи ауп,
Изасит шьыбжьышьҭахь –
Иусураҿ дтәоуп…

Изасит, изасыз
Идырит, еилкаауп –

Урҭ Москваа ракәын,
Аизара ус
Аханатә изыԥхықәыз,
Ес-шар зыбла ахыз…

– Иҟам игәахәоу,
Мап еицыркит зегьы!
Аԥсны ахьӡала араҟа
Дцәажәом аӡәгьы!..

Дышԥаҟамлеи хаҵак,
Шәызҭагылоу зҳәара?!
Иаҳнархьит уи ҳгәаҵа,
Зегь ҿухроуп уара! –

Зегь ҿухроуп, избанзар
Ибжьаӡуеит шәҳәатәы!..
Изаҳаша ирмаҳазар – 
Иуадаҩхоит шәа шәтәы!

Иаадыруеит, ааи, уалам
Аратәи ЦК –

Иуԥырхагам акала,
Урызхәыц уҳәатәқәа!

Мап кы иуҭахызар,
Егьырҭ реиԥш уаргьы,
Ҳәатә ыҟамкәа иубозар 
Лахь уиҭом аӡәгьы.

Шәыжәлар, ҳа ҳтәала,
Ҳәатәылоуп ишҭәу!..
Урҭ зегь хәҭа-хәҭала 
Аброуп иахьҳәатәу…

Аҵабырг, аиаша –
Иагашам аԥша,
Ажәоуп зегь зырҿиаша,
Ус иҟоуп алша!..

Иузынхазгьы уахык ауп,
Еизароуп уаҵәы,
Уаара ҳазыԥшуп ауп,
Ҳҽизаҳкуам ҽаӡәы! –

Ас аиԥш иаразнак
Дазыԥшымызт Аслан…

Ибла ихгылт Аԥсынра зегь –
Излагылаз хьанҭан…

Иҳәатә акәзар –  ӷбак азна,
Иҳәатә акәзар – аҳақ…
Лак-ҩакра аҭахызма?
Иркьаҿуеит аҭак:

– Сҟалоит уа уаҵә ашьыжь, –
Иргәыӷит дара.
Инырит игә ашьҭыбжь, 
Дцоушәа еибашьра!  

***
Аибашьра, арра,
Уажә ибазу иара,
Дазықәыԥон аиааира –
Иагьигон агәра.

Уи амҩаҿ, идырын,
Ихигт быжьшықәса!..
Инагаз фицарын,
Иаԥын ихьӡ-иԥша!

Дҭаԥшхьан уи аԥсра абла
Урстәыла адәқәа рҿы,

Дырхыст қалақь, ҳабла
Ашьаҟар рыхәҭаҿы.

(Ашьаҟаруаа дрызгәдуун,
Дырхыҽхәон, ихьчон…
Аԥсуаагь акала
Шьаҟаруаас ишьон...)

Иажәагь абџьарын,
Игон уахи-ҽни!
Ихаҵара, идырра
Азгәдуун МИФЛИ.5

(Занааҭлагь ҭоурыхуп
Дызтәу, изыԥҵәоу,
Ижәлар игәҭыхоуп:
Ирзеиӷьу, ирзеицәоу –

Есааира игәхьаауп,
Иусгьы иаԥшьуп,
Уахгьы-ҽынгьы иҭаауп –
Ициит – итәуп…)

Иажәақәа мцаԥшьын,
Ддыргылон аԥсы!..

Ианшәарҭаз – ддауаԥшьын,
Ихьӡ шьҭыҵит лассы!..

Афашизм ҿаԥыххаа,
Аԥсырҭа иарбаны,
Дрыԥхьон ԥхьаҟа ҳәа –
Ԥхьа ицоз рханы!

Дыӡрыжәхеит ашьамҩаҿ,
Игәымшәара ааԥшит.
Курск аибашьра аҭабиаҿ
Апартбилеҭ идыркит!..

(Зықь танк уа еижәылон,
Зықь танк еибарԥсуан,
Наҟ-ааҟ хаха еиҿалон,
Иӡыҭуан, ибылуан!

Иӡбахон уа уи ала
Аиааира аҿҳәара…
Ари ауаӷеимышхара далан
Аслангьы абра!..)

Днепр ианыруаз
Ар-уаа ласы,

Иажәа шырныруаз
Дагахьан иара аӡы!..

Дцон аибашьҩы ишиаҭәаз,
Ахымҩас даҿал…
Агәымшәаразыҳәа
Игәышԥ иаркыз амедал –

Иҳамҭақәа ирҳамҭан 
Иреиӷьшьауа ибон!
Ибыруан аӷа ихымҭа –
Машәырны деиқәхон!..

Дазгәдуун итәыла,
Уи ахьӡ-аԥшагьы!..
Ихазын – Аԥсынтәыла,
Ирхадан уи зегьы!

(Дазгәдуун иқыҭа –
Дзыҿҳәараз абӷархықә…
Зегь раԥхьагь, ҳәарада,
Дызхылҵыз Ҭамшьыгә! –

Иныҳәаԥхьыӡ ицын,
Иџьабаагь хазуп.

Ирымҳәои: аԥа илҵыз 
аб изгьы ихьӡуп!)

Ашәақьмца далан,
Иалыҩуаз ԥсӡын…
Аха далҵит лыԥхала –
Ус ҳазшаз иҭахын!..

Урстәыла, Европа
Шьапыла дырхыс,
Дхынҳәит, аа, Аԥсныҟа,
Агәылшьап саса дҭыс!.. 

Дхынҳәит хьыӡла-ԥшала,
Игәышԥы чаԥаны.
Иԥылт Аԥсынтәыла 
Ифырхаҵаз аӡәны!

***
Аԥсны аҳәаа иахысны 
Қарҭҟа ахы рханы,
Адәыӷба цоит иҭрысны,
Инеиуеит иԥырны.

Дтәоуп Аслан ихала,
Ажәақәак анҵо,

Игәалашәауа ала
Аки-аки еицҵо…

Гәҭыхас имоуп иажәа
Дахьнеиуа идырҳатәу,
Иҟоу шыҟоу ала
Азалымдара иатәу.

«Ухиаха, исҿашәаша,
Уааскьа иҳәатәу!
Сыдгьыл иаҭәахаша,
Сыжәлар злаҭгатәу!..

Аҳәатәи аҳәашьеи –
Еицрымшәауа еицуп…
Аҳәатәгьы аҳәашьагь
Зықь рыла ихаз-хазуп…

Аӡә дцәажәоит ак иҳәазшәа –
Изымҳәаӡеит акгьы…
Дгәырӷьоит, уалк ишәазшәа,
Ихыччоит еиҳагьы…

Иеиӷьуп ус утәазар, 
Жәа мҳәаӡо зынӡа,

Уааԥшы, иауазар,
Даҽа мзызк аԥҵа!..

Аҵәгьы мбылуа акәацгьы
Ӡуа – абасгьы аԥуп...
Имаҷҩым иҟоу усгьы,
Урҭ ртәы хазуп…

Мап, мап, ус акәым, Ажәа
Аҵабырг ауп изтәу,
Иҳәоушәа ма иҳәамшәа
Иҳәоу агәра гатәу?

Иабаҟоу аԥсуа иҵабырг? –
Уи ҭаӡны иҵәахуп!
Иааныркылт, амҩа дырбырт,
Абӷа ԥҵәоуп, ихәуп.

Гьаргь, баграт, кәаҵиа6

Москванӡа ражәа ҩуп.
Иажәлеит хиа-кәиа,
Ахәда ҵкаауп, ижуп –

Ишьҭоуп нахьхьи, архивкаҿ,
Быжьра-быжьҵәа иҵәахуп,

Изҩыз хәаҽуп  ртәылаҿ,
Шәаӡыӡарала иахуп…

Аиҳәшьцәа Шьаҟрылаа,7

Абри ашьҭахь, даҽазны,
Ашәҟәы рҩит Сталин ишҟа,
Гәаӷьышьа змам гәаӷьны! – 

Ашәҟәы рҩит, уа ианырҵеит
Ҳшанырхуа абар, абар…
Гәырӡ-шашәаӡ ибжьаӡит,
Иабаҟоу ахабар!..

Изаҳада ирҳәаз ажәа?..
Иаԥхьада рышәҟәы?
Уцала ари уанышәа!..
Ианбаҳҳәари ҳҿахәы?..

Ианба, убас иабыкәу
Ҳхьаа аргама иахьҳәоу?
Ҵәахышьа, ӡашьа ахьақәым?..
Убжьаӡ аҿаԥа иаҳҿоу! –

Адәыӷба цоит ишзахәо,
Макьана мҩабжаран,

Дарцәауам игәҭыхоу,
Ихәыцрақәа харан…

***
Москва… ҩымчыбжь раԥхьа
Ирацәажәт иганы,
Иара, Архьып – рҩыџьагь,8

Ирыдгалоуп иӡбны:

Актәи амаӡаныҟәгаҩс –
Аслан Ҭамшьыгә-иԥа…
Аминистрцәа рхадасгьы –
Архьып Мирон-иԥа…

Қарҭтәи аизара ашьҭахь
Ус акәхон Аԥсынра…
Даҽакхоит ари шьҭа:
Аргама ибоит иара…

«аҵәгьы мбылуа акәацгьы… 
Уцәажә, акгьы ааҳәуам» –
Ак хәыҵыҩуан абасгьы –
Цқьа адәыӷба инарҳауам!..

Уи аҩысҭаа ибжь акәын! –
Аҵх иалыҩуа иаауан.

Ҵхабжьон мҩакы еицықәын,
Еиҿыхон, еисауан, – 

Ицәаҩоуп ус аиԥш аҩысҭаа:
Ҳԥишәауеит еснагь,
Иҳақәиҭу ацәҳәыраҟны
Дышԥишәоз… Дцәырҵт арагь!..

Дызлахихуа имоузеи? – 
Изыԥшу амаҵура!..
Ҽакала дызлаҧишәозеи,
Ихадоуп ара.

Дшәоит уи мап ацәикыр ҳәа,
Дазааир – ишьацҳәан…
Диҿуп уи ада мҩа ыҟам ҳәа…
Аҭак ҟаиҵоит Аслан:

– Идыр, сахьҵәыуом аӷәра,
Уи аума изызхьтәу?
Аԥсынтәыла ахәра
Абри ауп убра иҳәатәу!..

Убраҟа итәоуп Аԥсны зегь
Ахәда ҵызкаауа,

Иабазбо ас дара зегь? 
Ҳанызхуа, ҳҵызжаауа?..

Иудыруеи, аӡә дцәырҵыр
Иеизаз рыгәҭаны:
Ҳус, ҳҭоурых дрызхәыцыр
Уаҩрак, намыск аарԥшны? –

Дцәажәоит ас имӡакәа,
Игәы иҭоу аартны.
Аҩысҭаа игәаҳәа
Ахара иҟәганы.

– Аҭыԥ акәзар, иаԥсоума?..
Уашьҭазма  уи ҿымҭ?
Иргааит хыма-ԥсыма,
Ухы иакәыхшан ирыҭ! –

Абри ауп игәхьаау,
Дызмырцәогьы иароуп.

Аха аҩсҭаа даҟәыҵуам,
Даҩысҭаауп, дыхԥароуп:
– Ихтны иуасҳәоит, аа:
Ухьаҵ, уи гаӡароуп!

Ухьаҵ, о, аӷәра ануку
Еиҳа аусқәа цоит…
Ибашоуп ус анакәым,
Уԥеиԥш-мҩа уҿаҟәоит! –

Илымҳа дҭахәыҭ-хәыҭуа
Дицәнымхоушәа дкакоит…
Аслан уи илаҿымҭуа
Дыԥшуп… аха иаагоит:

– Мап, мап, ара ҽакгьы ыҟоуп,
Ҽак атәгьы ҳәатәхоит:
Аӷәра зку ицрыхоит,
Изкым еиҳа деиқәшәоит…

Уи аӷәра зку диԥгылоуп,
Ихы дақәиҭуп еиҳа,
Даԥсазар иара илоуп 
Зегь шхацыркхо, иуаҳа!..

Мшәан ахадароума
Ара иахьа ихадоу?
Ма аус убра иудыруама?..
Ишахәҭоу ала, ишухәҭоу!..

Аҭыԥ азыҳәа ужәлар
Ирыҵаукыр – уԥсуп. –
Ихәыцрақәа еижәылон, 
Абар шьҭа шарԥазуп…

…Даҟәыҵуам, диҳәоит иҵегь,
Иибо агәра игом:
Ииҭауан Аԥсны зегь,
Аха Аслан игом!..

Мап ацәикуам Иажәа,
Иԥсахуам иҳәатәы…
Инеит, абар, адәыӷба,
Ишеит, аа, ишшара!

Уи дкеицеит наҟ, иҿаԥхьа
Дхырхәом асаара,
Иҵабырг ауп игәҭыха –
Ааӡаб мҩоуп иара.

Аҩысҭаагь дабаҟоу?
Дцеит аизарахь дкакәкәа!..
Аслан уа дыцәоу дмыцәоу
Ухаҵазар еилкаа!..

Дԥышәоуп, гәыҩбара имам,
Дҿаҳәам џьара аказы.
Аҩысҭаа динымшәеит,
Изымҭиит иԥсы,  –

Иӡбоуп, абас ауп, уаҳа
Лакҩакрала дшьаҳау?
Иԥсы, идоуҳа, уи Иажәа
Идгьылтәу иреиҳауп.

***
Қарҭ, 53…
Сентиабргьы зеижә…
Иҟоума ԥшыха? –
Иаартуп аизара ашә!..

Атәыла ду аҩнуҵҟа
Аиҭакрақәа цоит,
Урҭ рымҽхаки рымцеи
Аранӡа иааӡоит.

Иааӡеит, аа, аранӡагь,
Иԥҵәан аҿҳәара,
Мжаванаӡе – аҭаца 
Дахылоит иҩнра...

***
Иеизеит ақырҭ чынуаа,
Амаақәа зку,
Ишәаӡыӡауа иԥшын уа
Цәгьа-мыцәгьа зҵаку…

Еизеит лахь зуҭаша,
Иамхтәу, иҭактәу,
Урҭ ықәҵуам ус баша,
Ирдыруеит иутәу:

Зықь маана – изыхьчаша,
Еиқәзырхо еибганы,
Аӡ алеира излацәцаша
Ршәуп  икәылӡны…

Дара-дара еицлабны
Ақәгылара иаҿуп,
Ицоит рыблақәа ҭыҵны,
Ирбоит даҽа мшуп…

Сталин дҳараркуеит,
Наӡаӡатәи  нцәас,
Ргәыӷрақәа изыркуеит,
Уи ауп ирзынхаз!..

Аҭыԥқәагь еимаркуеит,
Хыгәҭас-чыгәҭас:
Аӡә ак иҿаркуеит –
Дылбаардоит  зынӡас…

Ҽаӡә даҽа хҭысқәак
Ртыша дагоит…
Зҵаарақәак, усқәак
Ирҿуп, еибарххоит...

Ус, ԥыҭраамҭак ашьҭахь,
«Оҭырба» рҳәоит.
Дынхалт ажәаҳәарҭахь –
Дшаԥснытәугь рбоит…

Лагаламҭак, ԥхьажәак –
Ишахәҭаз иааҳәаны:
– Аԥснахьӡала сцәажәоит,
Исҳәоит уи атәы...

Аԥсынтәыла ақырҭуатәра
Шцац  еиԥш ицоит, 
Араатәи анапхгара
Уи рымбоушәа ҟарҵоит.

Ҳжәытә ҭоурых аӡбахә
Аӡәгьы иҿашәаӡом…
 «Аԥсуаа», «аԥсуа жәлар»
Уҳәар ҟалаӡом.

Бериа идац-ԥашәқәа
Шеибгац еибгоуп,
Аԥсуа школ ашәқәа
Анаркызгьы ааигәоуп…

Иамам аартышьа,
Ишамҩоу, ишахәҭоу!

Аԥсуа школ аума,
Убас аерманцәа,
Аурыс школ, аурысцәа
Рыхшара, рхәыҷқәа,

Рымҩақәа нкылоуп, 
Иеилкаам ианатуа,
Қарҭтәи мчра усуп
Араҟа ҳра зуа…

Амҩа ианхалеит
Зықьҩыла арҵаҩцәа,

Ашколқәа ирдәылцоу –
Ашкол шҭа иҭцоу…

Аԥсышәала ацәажәара
Ҟалом, инашԥоуп.
Аԥеиԥш, аразҟымҩа –
Ақырҭшәахь ирхоуп…

Ақырҭшәа ззымдыруа
Имҩақәа куп:
Усҳәарҭа ахьыҟоу
Дзыҩналом, дмыцхәуп…

Иаԥырхуп ҳансамбль
Шьаҭанкыла зынӡа,
Ҳмилаҭ цәаҩа зцәаҩоу,
Ҳбаҩхатәра иатәу
Кәашарак, шәаҳәарак
Убом ҳәа иԥхьаӡа!

Еилалеит азал ду:
– Иажәа даҟәышәх!
–Дықәышәца, уаҳа
Ас иҟоу чҳатәым!

– Ақырҭцәа ҳцәа ԥиҽит,
Еицәоугь ҳақәнаган!..
– Ииҳәо закәызеи, 
Иажәа ацәа ицәоуп!..–

Апрезидиум ахь дхьаԥшит,
Дааҭгылеит Аслан:
– Иамуазар сықәҵуеит, 
Исҳәо зегь ҩуп,

Уахь ишәысҭоит, ас сахәом,
Шәуаажәлар роуп:
Ишәҭахызар иаанышәкыл, 
Ишәҭахызар абас…

Амҩаԥгаҩ иакәзар,
Данымиац дзыниаз: 
– Шәаангыл, иҟалозар, 
Иԥхашьароуп ас зынӡас,

Шәаангыл, Москваагь шәыҳәоит,
Шәхы мҩаԥыжәга уаҩҵас!
Шәаангыл, уара ишәыхьи?
Ҳрымшьааит бнауаас!..–

Иациҵоит усҟан
Аслан хаҵаҵас:
– Ҳжурналқәа аанкылоуп,
Ирымои ҿыҵгас?..

Ҳӡиасқәа, ҳашьхақәа, 
Ҳқыҭақәа убас,
Рыхьыӡқәа рхыхуп,
Ирзыԥшаау хьыӡқәас
Ҳадгьыл иазгәакьам, 
Ҳабызшәа иатәым!

Аԥсышәала арадио
Абжьы уаҳаӡом,
Иаҟәыхуп, иаҿыхуп,
Ак уҳәаргьы ауӡом…

Ҳҵарауаа, ҳашәҟәыҩҩцәа,
Ҟәыншьоуп, иԥхаҵоуп,
Урҭ ҵәылхуа ирышьҭоуп,
Нарха змам рахь ианҵоуп.

Ҩырак аԥсышәала
Икыдны иубом,
Лаҳәарак школк аҿы
Ҳбызшәала уаниом.

Агыртәыла ахы-аҵыхәа
Ауаа хырҵәаны,
Бериа иҳәахьала
Ишааргац аиԥш иааргоит,
Шьапыргыларҭа ыҟам –
Урыхҟьашоит…

Убасҟан азал ахьтә
Ҩаԥхьа иаагоит:
– Азанааҭ уаа шәымам,
Ҳшәыхәоит ҳәа иаҳшьоит!.. –

Дааҭгылеит иаразнак
Аслан иара убра
Аҭак ииҭоит  изҳәаз ас: 
– Бзанҵык Аԥсынра

Аԥаҵасацәа агмызт,
Ибааит анцәа,
Уажә урҭ ҳара ҳашҟа
Ирымоут ҵыхәаԥҵәа!..

Аимааӡахцәа ракәзаргь –
Убарҭгьы убас,

«Иаҳзымхақәо» ракәзаап,
Иаҳҭам уа сасцәас…

Акыр здыруа, ҳзанааҭ уаа,
Ҳа иаҳтәу – ҳрыхьӡом,
Зехьынџьара иҟоуп,
Рааԥхьара ауӡом...

Абарҭ зегь ирыхьӡуп
Бериа идац-ԥашә!
Абраатәи ачын уаа
Ас шакәу шәызгәамҭт! –

Ишәызгәамҭеит, избанзар
Араҟа ак гәаӷьтәуп, 
Уи агәаӷьра шәылшом,
Мчы бааԥск шәакуп.

Аԥсуааи ақырҭқәеи
Абас иҳабжьоу
Аԥыхзар, ирҽеизар –
Ҳаишьара ԥшьоуп!..

Иҳаԥхьоит атәыла:
«Мҩа хьанҭоуп, ааи!..

Иаҳмыхәо, иҳаԥгыло
Шәырнымшәан, шәыриааи!..» –

Иажәа даналга,
Дналбааит ҵаҟа…
Дыԥшуп агәра изымго,
Ибоит уамашәа:

Аԥснынтәи дзыдтәалаз
Дангылоз  абра,
Ибоит ишыбналаз,
Ишиԥырҵыз хара…

Идтәалара рзыгәыӷьуам –
Ириааиуеит атәра…
Аа, раԥсуара, рыуаҩра!–
Рҽырҵәахт џьара…

(Еҳ, аамҭа-мӡышәа,
Ирзаауцои ауаа,
Рынамыс, рыуаҩра
Бжатәуа, иҿаҟәауа!..)

Абар, аа, ауаԥсаа,
Икәшеит лассы: 

«Ишәыбаргәи, аԥсуаа,
Ҳаԥсит ҳарҭ, ҳаԥсы!..

Мчыла ҳанырҵоит
Ақырҭцәа ҳәа ашәҟәы,
Аҽны шьыбжьон ҳдырӡуеит,
Изҳәода ҳҿахәы?..

Изҳәода, изгәыӷьуада,
Абас, уара уеиԥш?!
Иубоит, аа, ҳҭынхадоуп,
Нарха амоума ҳԥеиԥш?» –

Икәшон-изӡатәуан,
Изгәдууан Аслан,
Ихьӡ шьҭырхуан, дҳараркуан, 
Изырҳәон: Сослан!9

(Ана-ара изхьаԥшны
Деибадырбон…
Мжаванаӡе дырхашҭны
Оҭырба рҳәон!..)

Иқәгылара – бомба
Тҟәацит абра…



6160

Бериа ижәытә дамба
Амыхәеит иара!

Иқәгылара – бомба
Наҩит хара,
Иагеит иара амба
Москва, Аԥсынра!

Ада ҳәатә ыҟоу,
Ҭыӡшәа аҟоу џьара?
Ираҳаит уи иазгәаҟуаз,
Иҿажәкуаз жәлара.

Инаӡеит аԥсуа игәаҵа,
Иҩналеит иҩнра…
Ирхашҭуам иахьанӡа,
Мчык ыҟоуп џьара!..

Иаанхеит, нархагь аман,
Ианырт Аԥсынра,
Уи мҩан, ипрограмман,
Иаҭахын ԥхьа агара!..

***
Ицәырҵуан ахацәа,
Абри аус иаҿҳәараз,

Уахгьы-ҽынгьы, имыцәа,
Ԥхьа иназгоз, иаҿӡаз.

Аминистрцәа, аӷьеҩцәа,
Ҳдоуҳамҩа зыԥхьаз,
Иаԥсаз жәлар рҵеицәа,
Ззанааҭ ус иазшаз! – 

Урҭ нагоуп хьыӡҳәала
Ҳҭоурых даҟьа ианны!
Рбаҩхатәра, рлагала
Ахашҭуам Аԥсны!..

Ицон шьанҵа мҩала,
Ашьанҵамҩа ианын,
Хамеигӡарак ала 
Ҳазмырӡшаз иаҿын.

Амчқәа еиҟарамызт,
Урҭ хаз-хазын,
Аусқәа мариамызт,
Шә-уадаҩрак ҵәахын…

Мчра змаз рҿагылон,
Ирымам хәарҭа…

Маӡа-аргама иԥылон 
аслан – рхада…

Ааи, дыҟам шьҭа ихала,
Заҵәымҩала дцом…
Ҵәҩанк абзоурала
Аандашышра ауӡом…

Абар, аԥсуа ансамбль
Адунеи зегь иахьӡеит!..
Убас ҽаԥара ҳтеатр – 
Ԥсра змыхьқәо аԥнаҵеит, – 

Иҿырԥшыгаха игылоуп,
Рымҩа ахара иган…
Иаԥсоугьы рхагылоуп,
Уи дазықәԥон Аслан, – 

Имҩақәиҵон, хра риҭон,
Рус аҿ дыбӷан.
Ашәарҭара иаҿигон,
Илшара рызхан…

Ицәшәон уи ачынуаа,
Рхада инаиркны…

Ирбон ус ишамуа
Ҭамшьыгә-иԥа иҟны!..

Арахь, аа, есааира
Изыԥшын ахҿақәа…
Ирхын иара ишьҭа, 
Ишьаҿақәа…

Ажәлар еизама
Аҟәа агәаны,
Адекадахь имцама
Мап қарҭаа ирыцәкны –

Иаҵада, изхарада? –
Оҭырба иоуп!..
Еизар еимзырпуада?
Уи зылшо иара иоуп!..

(Ҽа ҩыџьа-хҩы рыхьыӡқәа
Анацызгьы убон…
Ачынуаа рчынқәа
Рыхьчон, идырҭшәон –
Идырмариарц иашьҭан, 
Иҟаз рӡон…)

* * *
Унаскьа аҽыԥныҳәа,
Уҽыԥхьак наҟ џьара:
Милаҭ еилыхраҳәа
Акгьы ыҟам ара!..

Ужәлар ҭахозар –
Ррыцҳара гәаҭ,
Акала ухәарҭазар
Иеилухма амилаҭ?..

Аҵабырг азыҳәа,
Уԥсҭазаара мшаҭ,
Уцәажәт  аӷьараҳәа –
Иеилухма амилаҭ?..

Змилаҭ ус иазықәԥо
Дхәарҭоуп ҽаӡә изгьы…
Абри ауп дара еицҭызго,
Изго ԥхьаҟагьы.

(Уҳәатәы ҿанаҳәозар
Уацәхьаҵ аԥсҳара! –
Уи гәхьаам… избанзар 
Иреиҳауп Аԥсынра!..)

***
Ааи, иҟоуп аџыр-уаа,
Зыԥсадгьыл иаԥоу,
Рышьҭа ыӡуам Асланраа,
Аслан дызхадоу!

Абиԥарақәа гылоит,
Имҩасуа рылша
Ԥсыс иааиуа ирхалоит,
Иарӷәӷәоит рмахәҿа.

Ианыҵуам, ибжьаӡуам
Иаԥсоу ашьаҿа:
Ухыла ирҿыцуа –
Иахылҵуеит аҿа!..

***
Атәыла ду анысымҩа
Есааира илакьҭон.
Изиааиуаз уадаҩрак –
Ауадаҩрақәа ахшон.

Ашықәсқәа бжьалон,
Амшеикәшара наскьон…

Аԥсуаа ҳазҵаара
Еиҳагьы иџьбарахон.

Абар, аа, атәыла ду
Аӡааҟәрылара иаҿуп…
Амшқәа ԥхьаӡоуп ҳәа
Адунеи азыԥшуп… 

Ицоит игазҽазуа,
Иахҭысуа ҳәатәу?!
Ирацәоуп изыдгылатәу,
Иаԥырхтәу, ирҿиатәу – 

Абарҭқәа ирылоуп
Ҵыхәаԥҵәарак ҟамҵо…
Горбачиов хәаша ила
Аусқәа мҩақәҵо…

*** 
Қарҭаа хьаак рымоуп,
Жәытә хьаауп, иҳамӡап:
Хазыҳәа дара андәықәло – 
Аԥсуаа рыццом, мап! 

(Ҳадгьыл ауп иззыҩуа,
Қырҭтәыла уи ада ибжоуп…

Аԥсуаа аӡы иагааит,
Уи гәхьаау? Даҽакӡоуп
Ргәы иҭоу, мҩас илху заа…

Аҟәа, Гагра, Риҵа,
Пицунда, убас Афон – 
Иҭынҵәом ргәаҵа,
Уахи-ҽни ԥхыӡ ирбон!..)

Ари еилкаауп, иаргамоуп,
Аԥсынтәыла иауам.
Иацәҩашьауам мҩас иамоу,
Рыбжьарагь ирӡауам:

Ихәжәатәуп уи иашьҭоу,
Ес-шар, шьаҿа-шьаҿа,
Абри ахьӡала аԥсынтәыла
Икаҭәозаргьы ашьа!

Ахьыԥшымра уа иаҭыԥу?
Изахьӡуи хаз рцара?..
Жәытә-натә ҳаилан, иабыкәу
Иахьдәықәлаша Аԥсынра?–
Ирымхтәуп уи агәаҳәа
Ашьҭамҭа цҟьаны.



Убас акы иамыҳәо, 
Ргәы-рыԥсы ҭҟьаны!..

*** 
Еиҳа-еиҳа Аԥсынтәыла
Ахҭысқәа еилахәоит,
Қарҭаа шәкы-зықь рыла
Аԥсынра рҿаҟәоит.

Маӡа-аргама абџьаргьы
Ана-ара иҵәахуп.
Иҟоуп иаанызкылогьы,
Урҭгьы ара иахуп…

В ла  д и с лав 

Сажәа хьаҵрак иаҳәауеит,
Сзавсуам ҵабыргны:
Мыш лашарак сныҳәауеит,
Иаҳхылаԥшу иџьшьаны!

…75-рз акәын,
Исхашҭуама: аԥсны
Ҳашьцәа дахьқәа аҭааит
Ҭырқәтәылантәи иааны…

Аҽны Ԥсырӡха ирԥылон – 
Гәырӷьаран убра.
Гәаҳәарала срылан,
Иҭагыломызт сгәы аҭра.

Дыҟан уа Омар ду,
Шамы Уарҳан, Џьамал10 – 



7574

Ихьӡырҳәагоуп иеицу,
Кәапеишәа иҭәуп азал...

Урҭ рылаӷырӡ, урҭ ражәа
Збаз, убра изаҳаз – 
Мцаны иуцраз, угәжәажәа,
Игауан ауаз!..

Абар, ажәа ааникылт
Ажәаҳәаҩ Џьамал,
Ихыҵуазгьы дыннамкылт,
Ажәоуп ималқәа рмал!..

Жәа зҿамда Аԥсынтәыла,
Араҟа ажәа Нцәоуп.
Аха Џьамал зегь рыла
Цлаб дызмам аӡә иоуп.

Ҳжәытә ҭоурыхқәа, шеишықәс
Дрылала днаскьоит…
Аха даҿым иҽеиқәырԥс,
Ԥааимбар ҳәахьан игоит…

Азалымдарқәа, агәаҟра
Ҳтәыла иахнагахьоу,

Ҳхаҵарақәа, ҳгәы ахәра – 
Ак нимыжьт, мамоу!

Ҳаидикылт нырцәи-аарцәи
Жьи-напхыци иртәны.
Алыԥшаах ажәа, агәҭымҵәа,
Гәыбылрала иҭәны...

Иажәаҿ – ахаа, аша,
Аҟәыӷара, ҵа змам,
Инаигӡоит ихыркәша:
«хы ԥсыргьы ажәа ԥсуам:

Аԥсуаа мҩасит, иқәҵит
Анырҳәауа аҽны,
Урҭ ыҟам уаҳа, ибжьаӡит
Абас анго аҽны – 

Убасҟан аӡә даарылҵуеит,
Ҽаԥара ԥхьа изго,
Убасҟан аӡә даацәырҵуеит – 
Рхаҵкыс зыгәра рго!

Ԥсыс изхоу ҳа ҳиаша,
Жәлар ирԥызо аӡәы,



76

Аԥсынра еиқәзырхаша,
Зегь зыдгыло аӡәы!..

Игәҭыха, имч-илшара
Издыруада иахьҵәахыу!..
Дыҟоуп уи ҳабжьара – 
Дииуеит ианаҭахыу!– 

Абас иҳәеит ибжьаршәны,
Иажәа нагӡауа,
Аха иҳәеит иҭаршәны,
Ахара дыԥшуа!..

Ицеит, имҩасит ашықәсқәа –
Иԥшым ахҭысқәа рсал…
Хашҭра рыхьуам уажәақәа
Аԥааимбар Џьамал!

* * *
Ааи, баша ирҳәомызт аԥсуаа:
«Хы ԥсыргьы ажәа ԥсуам…»
Иҳәоуп наӡаӡа! Узавсуам.
Абаагәара узырҵысуам.

Ашәа азысҳәоит Ажәа,
Сҭоуп уи ахәура – 
Са споема амҵәыжәҩа,
Агәеисра, агәыбылра!..

*** 
Ааи, иҟоуп ус аиԥш иҟақәоу – 
Урҭ ес-шар ииӡом,
Ҵҩа змам, ҵа змам зықәҭыхақәоу,
Ирныԥшуашәа убаӡом…

Ҵла мацароуп абнараҿ,
Аха агәаԥшь змоу
Урҭ рыбжьара, ртоураҿы,
Ирацәам, мамоу!..

ҳашьха хра ҩаӡарақәа
Жәҩан иалалаз рацәоуп – 
Ишаноуп реибаркырақәа….
Аха Ерцахә заҵәуп!..

Џьамал иуҳәаз иацысҵоит,
Сажәа – уажәа аҟәых…
Сахӡыӡаауа ицәырызгоит
Ԥсра зқәым аӡә иҭоурых.

Уи ихьӡ уажәшьҭа инаӡаӡоуп –
Шеишықәса инхартә.
Гәалашәарак сыцуп,
Салагоит харантә…

* * * 
О, Слава, са сҩыза,
Владислав, исеиҵбыз!..
Хашҭрак ақәым иахьанӡа
Зны Москва ҳанахыз…

Ҳара убра ҳаспирантцәан,
Доус иусыз дахьӡон.
Зеиԥш нхарҭак еицҳаман,
Ҳаиҿцаауан, ҳаибабон…

«Уареи сареи ҩыџьа
Ара ҳаанхеит» уҳәалон,
Ихынҳәхьан заа уҩызцәа,
Ишугәхьаазгьы збон.

Игәнугауан Нарҭаа
Ахьҭыжьым шәҟәы-шәҟәны…
Урылан Ахаҭаа –
Ахьеҭаа ес-ҽны…

Ԥсы ухамызт урҭ рыда,
Уаҿын рыҭҵаара,
Уашьҭан, ҳәарада,
Иҿыцу ак артра –

Уазхьуан, иугәҭыхан,
Имариамызт уус.
Ажәытә аамҭа аԥҽыха –
Зышьҭамҭа ухыз…

Есааирагь урыҵан
Ҵҩа змамыз ашәҟәқәа,
Иҭаҩуан угәаҵа
Иԥсхьоу абызшәақәа…

Урҭ уҵон игәынкыла,
Аҵхи амши еиԥшьы,
Иутәын гәыла-ԥсыла – 
Иузааҩуан рыбжьы!

Иааҩуан харантәи,
Рӷәи-ҵи уаҳауан.
Лашьцарак аҟынтәи
Шьынҵа-кьынҵа иаауан!..

Уҿара, убаҩхатәра
Урҭ рыла иҵакын.
Ашәышықәсқәа рҿымҭра,
Рымаӡа иазкын…

*** 
Ахьеҭаа рмузеи аҿ
Саннеи зны Анкара,
Ицәырыргон уӡбахә – 
Ирызҳәом рызхара!..

Урҭ араҟа уаныҟаз,
Уанахыз уахи-ҽни,
Игәныркылт игәахәаз:
«Ахаҭааи Аԥсни!..»

Иухӡыӡон аргама,
Ишихӡыӡо аԥа…
Хьыӡ ҷыдасгьы иуман:
«Кавказ ахьшьыцба!..»

Уцәырҵит, аа, сҿаԥхьа,
Уааҩнаԥырт ԥсааҵас!..
Уласра, усахьа
Сышьҭырԥааит сымҵарс…

Аҳәамҭақәа, амифқәа,
Аҵас-қьабзқәа, анцәахәқәа,
Кәрыжәаа ирықәлоу атекстқәа – 
Иатуан рцаԥхақәа…

Аҵәымҟанбанқәа урыԥхьон
Апыҟҟаҳәа абра…
Аргама иурҿыхон
Хьӡы змаз аԥсҳара!..

Алым гәашәқәа, амҳәырқәа,
Исахьарԥсароу аҭыӡқәа,
Азиа Маҷтәи ахь-лыхқәа,
Азиа Маҷтәи уҳәатәқәа!..

Иԥсхьаз аҳәынҭқарра…
Ианыҵхьоу абызшәа…
Ухшыҩ-ҵар, удырра
Рытҟәон иԥыррашәа.

Ҳашьҭақәа урышьҭан – 
Ҳнысымҩа еиҵых,
Урхын, ааи, урҭ рышьҭа,
Ҳдаракәац, ҳҟәых  

Убарҭан абраҟа,
Аргама агәра угон.
Абратәи аракәа
Ҟавказҟа инаскьон…–

«Уца, рышьҭақәа урхыла,
Ԥшаҳәала, шьхала,
Унаӡа Аԥсынтәыла,
Иҭҵаамгьы ҭҵаала!..»

Адунеи аҵарауаа
Узхьаԥшит абра,
Иҟалеит иузгәдууа,
Уадырт рҭаацәара – 

Анатолиа ажәытәрақәа11

Ҭызҵаауа роуп:
Урҭ маҷҩуп, урҭ рыда – 
Лашьцароуп, ԥардоуп…

Зны раԥхьа удыргылон,
Зны – рыгәҭаны,
Урывадыргылон
Ураҟараны!

… Сыҩноуп, аа, сузхәыцуа – 
Суацәажәоит, ҳҵеи:
Унаур дәылҵуам
Анкаратәи амузеи!..

*** 
Сишь, сишь, изакәызеи,
Иҭадыдт џьара…
Узҿыз узаҿымзеи? – 
Инужьт мҩабжара!..

Иуцәаҩымызт ас аиԥш
Бзанҵыкгьы уара, 
Уеиҭаԥеит абжьас еиԥш,
Иуԥхьт аԥсынра!.. 

(Шықәсы ҩеижәа анҭыҵ
Акараҳәа имҩаст.
Узхысыз, иулҵыз?
А́хара ухыст!..)

Уажә абар, аа, уԥсадгьыл
Узаст асаркьал:
«Ухынҳәы, уласыроуп! –
Аԥҭеиқәарақәа хылт!..»

Бжьык ааҩит абас аиԥш,
Узышьцылахьоу бжьым,
Мцак уцраст, ишуаҳаз аиԥш,
Уи акәхеит: «Иԥштәым!..»

…Игомызт ихиаала,
Ацәа ахашьшьы…
Ихазуп даҽакала
Аԥсадгьыл абжьы!..

Имариам уи аҿыхра,
Аусқәа рбара…
Иашьҭоуп аныхра,
Ицҟьа-шәҟьа агара!..

*** 
Фырхацәан иудгылт
Шәнеибац заҳаз,
Шәаӡыӡара рҿықәмызт
Аханатә угәра згаз!..

«Аидгылара» аԥшьыргеит
Аԥсны аԥацәа,
Ҳдаракәац ӡырыргеит,
Дрықәныҳәт Анцәа!..

Угылан рыгәҭаҵәҟьа
Ушьаҟаны, ухраны!..
Шәҭакын аӷа ихҭаҵәҟьа,
Иҭакын ус Аԥсны!

Хшыҩла, маанала,
Аргама, ҽыҳәҵәы…
Шәзыхьӡоз ала-мала
Дахьӡозу ҽаӡәы?!

Нхыҵи-аахыҵи
Ахра рыбжьых,
Ржәҩахырқәа еимажәдон,
Ҳалшарақәа еиҵых…

Арахь «сақарҭвело» – 
Шгац игауан…
«звиад» ҳәа еижәыло
Ашҭақәа ҭәуан…

Уажәымзар уажә амца
Хәыҵҟьар ҟалон,
Ҳауаажәлар гәамҵуа
Игылон, иқәԥон…

* * *
Атәыла ду аусқәа
Акала имариам,
Аԥснытәыла ахҭысқәа
Адунеиаз еилкаам!..

Дызусҭада аԥсуа?
Изтәыда-мшәа Аԥсны?..
Иахҭысуа, изгәылсуа
Змада еилкааны?..

Ақырҭуа жәа ахара
Иназго рацәоуп.
Уи ала ҳа ҳҵабырг
Амҵәыжәҩақәа ԥҵәоуп.

*** 
Аԥхын ашымҭа…
Ԥшьынҩеижәа жәба…
Еизара дук мҩасуеит:
Ииун мза ҩба: 

Кремль Ахан Ду
Пеи-пеиуа иҭәуп,

Атәыла шаҳаҭуп –
Ҭоурых ҿыцк иатәуп…

Жәлар рдепутатцәа
Еиԥылт еизаны,
Горбачиовгьы хаҭала
Дтәоуп рыгәҭаны.

Аиҭакрақәа раамҭа,
«Апроцесс ацара…».
Мап, узавсуам игәамҭа:
Ажәа иамоуп аҳра!...

Ажәа иамоуп аҳра-ба?
Уқәгыл, иҳәа – 
Ақырҭцәа ургәылсны!..
Урҭ рнырра дҿаҳәа

Дакуп Горбачиовгьы – 
Шеварнаӡе уҳәа…
Владислав иагьа иургьы
Изырхиоуп ашьацҳәа..

Ишаҟьоит ҳдепутат-уаа,
Тәаха рымам, еикәшоит,

Изырҵәиуа амаа
Ирыҳәоит, ирчоит…

Ателеграммақәа Аԥснынтәи –
Амца, аҭакар,
Иаарыцҳауеит ажәлар:
– Иҟам шәхабар!..

Иҟашәҵа џьара ԥсыхәак,
Шәцәажә, абааԥсы! – 
Аха уаҩ дахәом,
Ирҿагылоуп аҭӡы!..

Ааи, иалҵуам… ус акәзар
Владислав игәҭакы:
Игәышԥ иамоу адырга
Горбачиов иааиркы – 

Идепутатра зин шьҭеиҵоит,
Ишырбо зегьы.
Мап, дыҟам уи деигӡо,
Иӡбоуп – уаҳа акгьы: 

«Идыр адунеи зегь
Ишыдмырцәажәо Аԥсны!» –

Ус иӡбеит уа иаразнак,
Иара убра, убри аҽны…

«Ажәаҳәарҭахь анеира,
Нас убратәи сҳәатәы
Иаҭахуп ауп минуҭқәак,
Имариоуп уи атәы!..»

…Иҵыздыраада иҵаз?
Уи азхәыцха дахьӡом:
Ихьӡ рҳәеит: ажәа умаз!..
Ихьӡ рҳәеит, агәра игом!..

Дыхиан уа  зегь рыла,
Дыццакит аха ишԥа!
Азал ду наихәаԥшт
Кавказ ԥагьа аԥа!..

Ақырҭ депутатцәа:
(Урҭ ыҟан жәларык)
Ԥсӡык абра ираҳазшәа,
Еиланаргьежьт  уажәык!..

Ус аԥын: адунеи зегь
Ари ахҭыс ддырбон…

Радио-телехәаԥшрала
Уахгьы-ҽынгьы ицон…

Иӡырҩуан СССР зегь,
Адунеи зегь – хара!..
Иӡырҩуан, ааи, Қырҭтәыла,
Иӡырҩуан Аԥсынра!..

*** 
Дцәажәо днеиуеит… игәаҳәа
Ҳаракуп, имцаркуп:
– Ажәлар маҷқәа еиҭаҳәам,
Урҭ ирыхәаша ӡбтәуп.

Атәылаҿ –  жәохә тәыла,
Жәохә республика аԥуп.
Ара ицәажәауа ирҳәо:
Ажәохәгьы рӷәӷәатәуп!..

Наҟ ирывсуп «амаҷқәа» – 
Урҭ ԥшьынтә-хәынтә иреиҳауп,
Урҭ «амаҷқәа» – амилаҭқәа
Излоу рыла ишьаҳауп…

Ари ас имцалароуп,
Иҟоуп – хырԥашьа змам.

Ақәҵарақәа шьҭыхтәуп,
Шьҭа уи амшгьы харам!.. 

Аԥсынтәылашҟа схьаҵуеит,
Абри сцәажәара иатәны...
Жәытәи-ҿатәи еиларсуп – 
Ус азыршеит разҟны…

Зны Ленин ихаан
Хаз тәылан Аԥсны – 
Аидгылатә статус! – 
Ахьыԥшымра иатәны.

Ахатә бираҟ, ахатә гербгьы
Ишахәҭаз иаԥҵахеит…
Иҟан жәашықәса абасгьы,
Нас аусқәа ҽакхеит:

Нас иааҳәит даҽакала – 
Қырҭтәыла иахәхеит,
Сталин имчра, игәаҳәа
Убас рҭаххеит!..

Атәыла ду аҩнуҵҟа
Азинқәа еизҳауан.

Усшәа иҟан аусқәа…
Ҳара ҳҿы еизҵауан!..

Иҭархоуп иаҿагылаз
Аԥсны ахадара,
Иҭархоуп ҿыц игылаз,
Иршәаӡыӡоуп жәлара.

Урҭ шьын уа, иаԥырхын,
Ирмоуа ҿааҳәра…
Амҩа-мӡышәа азылхын
Аԥсынтәыла арҭәра – 

Хыма-ԥсыма Қырҭтәылантә
Ауаа аагауа,
Иҳәынҭқарратәу харџьла
Жәларык нырхауа… 

Есааира, есааиара
Аԥсуаа  еиҵахо – 
(Ҳашҟа иааргозгьы – 
Еиҳахо, еиҳахо…)
Иеиҵахеит дара ртәылаҿ,
Аханатә иахьынхо!..

«Аԥсуа жәлар», «аԥсуаа»
Аҟәырхт рҳәара,
Аҭыԥантәи ахьӡқәа – 
Ирзыԥшын адамра!..

Аԥсуа школ ашәқәа
Кыдҵан, иаркын…
Амҩа ду, амҩахәасҭа
Ақырҭуара иакын!..

Иубон:  ала-мала
Иаԥым гәрагарак:
Ирҭом аԥсыуак
Иаԥсоу маҵурак!..

Ес-жәашықәса аԥсуаа
Гылоит, иқәԥоит.
Иззықәԥо ус иҟоуп,
Ибжамҽамны иаанхоит…

Иҽеим аусқәа
Ҵыԥх инаркны:
Митинг мацроуп
Ҳазлаԥшуа уажә Аԥсны…

Қарҭаа роуп иаҵоу,
Амца азыркуа – 
Арӡынба дцәажәоит,
Ибжьы ҳаракуа, 

Ииҳәо – ирмаҳац ауп,
Игачамкуеит азал…
Ус, ус: изакәызеи? – 
Игоит аӷьал-пал:

Идәықәлеит ақырҭцәа
Аизара ныжь,
Абар, хыма-ԥсыма
Инҭалеит «рнышь» – 

Иццакит наҟ аӡиас,
Ицеит ишцара!..

Арӡынба дцәажәоит
Еиҳагьы иџьбараны:
– Еизеит ҩаԥхьа ажәлар
Ахьеизац: Лыхны!.. 

Урҭ ирҳәо: шеишықәса
Аҳәынҭқарра ҳзаԥуп,

Бызшәалагь ҭоурыхлагь
Ҳазлаҟоу хазуп!.. 

Урҭ ирҳәо: атәыла ду
Ҳалҵны ҳцаӡом,
Зинлагьы иҳаҭәоу
Ҳмоур ауӡом!..

(Азал аҿ напеинҟьароуп –
Игәахәоуп зынӡа!..)
Арӡынба иациҵоит,
Иажәа нагӡа:

– Аха изаҳауада?  
Ибыжкит еиҳагьы,
Уаҩ дрыхәом Звиадаа – 
Хацәагь ҳәсагьы…

«Сталини Бериеи
Рхаантәи Аԥсны
Аԥсуаа рзыҳәа
Иреиӷьыз аамҭан!..»

Абар рбираҟқәа –
Зыхьӡ дыру ауаа!..

Аиӷара шьҭыхуа –
Ргәы иҭоу, изызхьуа!..

Иҩашьауам: Қарҭаа
Усқәак дырхиоит,
Акала ҳамшаҭа
Иҟәнаҳшьоугь рыцҟьоит.

Иалшоит еидысларак
Убарҭқәа ирыхҟьар,
Иалшоит (изалымшои?)
Абџьаргьы ҭҟьар!..

Усҟан ахáра
Ҳа ҳахь идырхоит,
Илаҟәуп ҳара ҳгәара,
Мчы змоу итә иагоит!..

Ишәыҳәоит аԥсныжәлар,
Абарҭқәа баны,                          
Адепутатцәа гәыԥҩыуаак
Шәаҭаа Аԥсны!

Ижәба уаҟа иҟоу,
Уадаҩрас иаԥу,

Мҩас иҟоу, уаҩ дзыхәо – 
Аус ишатәу…

Инагоуп шәа шәажәа,
Игоит хараны,
Ишәыҳәоит Аԥсныжәлар 
Шәаҭаа Аԥсны! – 

Игәҭыхаз, игәалаз
Иҳәеит, ак имӡеит.
Жәа-минуҭк ракәын имаз – 
Жәиԥшь минуҭ цеит!.. 

* * *
Жәиԥшь минуҭ рыла,
Апыҟҟа-пыҟҟа:
Иаартын Аԥсынтәыла
Агәаҟра, агәырҩа.

Иаҳаит адунеи зегь
Иагәхьааз Аԥсны.
Ицәырган ишәа-иза
Иԥшьоу ҵабыргны.

Ираҳаит изаҳашаз
Қарҭи Москвеи…

Уи мап рзацәкуама?
Высшьа амамкәа имгеи!..

Дарбан аԥсыуоу
Бӷа змоуз аҽны?
Иеинырҟьон, иҵәыуон
Агәырӷьа иатәны!..

Владислав ду дырныҳәон:
«Ида ҳхәарҭам!»
Абыргцәа еибырҳәон:
«Ҳаԥсыргьы шьҭа ԥсрам!..»

* * *
Даман аиара
Аслан уи аҽны,
Дгәаҟхьан уи даара,
Имчқәа ҵшәааны – 

Дрымоуп ахьаақәа – 
Мызла дышьҭоуп.
Аҳақьымцәагь иҭаауеит,
Дахьыҟоу иҩноуп…

Ԥшьынҩеижәа рышҟа
Иқәра наскьоуп.

Шьҭа дыҟам ддауаԥшьха,
Дҽеим, дхьанҭоуп.

(Аӡә иԥсҭазаара, имҩа
Бырфыншәа иласуп…
Ҽаӡә алуқәа дрыҵан,
Ихҭысуаз хазуп…)

Ааи, дамоуп аиара,
Имч каԥсаны,
Деиӷьмызт, деицәамызт
Аслан абри аҽны…

Ус, иҟоу закәызеи?
Еигәныҩит лассы…
Аҭелқәа еинырит:
«Шәахәаԥш, шәласы – 

Арӡынба дцәажәоит!» –
Хыҭҟьаран игеит!
Аслан из игәҩаран – 
Илабҿабахеит!..

«Арӡынба дцәажәоит!» – 
Иеивигеит иԥсы…

Жәҩангәашәԥхьарак иеиԥшын
Ари амш иара изы.

Имцаԥшьуп уи иажәа – 
Иҵәаа-ҵәаауа абыкь!..
Аа, Арӡынба дцәажәоит – 
Дӡырҩуеит ауаҩ бырг!..

Дӡырҩуеит: даҽа сахьак,
Ихамышҭуа хҭыск
Мацәысит иҿаԥхьа! – 
Аргама имацәыст:

Қарҭ, 53…
Абас аиԥш данҿаз,
Ҳажәлар ргәаҟра
Мцаны ианицраз – 

Дықәгыла дцәажәон…
«Шықәс ҩынҩеижәа ҵлап!...
Ԥсахрақәас иҟоу
Рацәоума? Еҳ, мап!..

Акрыҟазаргь иҟоу
Қәԥарала иаагоуп» – 

Игәхьаау, игәҭыхоу
Шиҭац аиԥш иҭоуп!..

Убасҟантәи иажәа,
Уабсҟантәи ихҭыс – 
Цәажәеит ицәажәа – 
Харантә имацәыст!..

Даҿуп ус гәаныла,
Иааскьаго иҿара:
– Уа сажәаҿ ицәыргаз
Еихауҳаит уара!..

Уеиха, дад, иӡыргаз
Уажәа хара!

Ажәа – усхоит…
Ус акәзар,
Уазықәԥа, дад, ҳус,
Ухы ақәҵа, уԥс ақәҵа,
Уҽыблы – 
Ҳахьыблыз:

Уа ҳгәаҟрақәа ыҟоуп,
Џьаҳанымкаҿ еизгоуп,

Уа атышахь иҳахо
Ҳананырхуаз аамҭоуп…

Унаскьа, дад, уи ашҭахь,
Убас унаскьа…
Урҭ ашықәсқәа уцыз,
Урҭ рашҭаҿ ирша!..

Убраҟа уццышәха
Аԥсынразы,
Убаашха, убираҟха – 
Бираҟра  ауразы! – 

Иҩашьом дизгәаҟуеит
Ус иҟоу аӡәы:
Абар, дихьыԥшит, аа,
Ишҭаз иара иԥсы!..

Илаӷырӡ ҟәандаӡа
Алада инҭалт…
Дамам аиарҭа – 
Ииулакь дгылт!...

Ас дгыло збахьадаз?
Агәра рызгом...

Дгылт, аха ԥшьаала
Дызгылом, дызтәом.

Издыруада еилашуа
Уажә игәаҿы?..
Изааиуаз,  иҭаауаз
Абри  аҽны!..

Игәалашәарақәа
Цоит еишьҭа-еишьҭа…
«Еҳ, сықәра, сгәабзиара – 
Сабаухәо шьҭа!..

Дад, сақәныҳәоит умҩа,
Изгоит, аа, угәра…
Сургәыӷит! Иуқәӡуам
Уара Аԥсынра!  

Уашьҭаз аҿыхра –
Хацәнамырха…
Уеиха, Аԥсны агәыӷра,
Уеиха, дад, уеиха!..»

Ихьаақәа ихашҭуан,
Лашарак  ҵыккон…

Уи шимаз дышьҭалон,
Уи шимаз иршон…

Изынхазгьы мызқәак роуп,
Инысымҩа нҵәон…
Арӡынба иажәа
Инарцәымҩахь игон…

* * *
Дхынҳәит ус Аԥсныҟа –
Владиславгьы лассы.
Ҽеи ыҟаӡам Аҟәа:
Еилоуп еибарԥсы…

Аҟәа мацароума? – 
Иара Аԥсынра…
Нкылашьагь амоума?
Абџьар акра

Иазыхиоуп!.. Аа, еилалеит,
Ииуль агәаны,
Ашәанцәа жәылеит
Аҟәа ашҭа иарбаны!..

Хысроуп зехьынџьара,
Абраҟа инаркны,

Ирацәоуп аԥсыҭбарақәа – 
Ашьарҩаш каршны!..

(Ҩыџьа сашьцәа Лашәриаа
Аҟәа иҭархоуп…
Ҩыџьа роума!.. Ирацәоуп, аа, 
Наҟ-ааҟ! – еибарԥсроуп!..)

Агәырҩеиқәаҵәа, ашәеиқәаҵәа
Ҳәсеи хацәеи аргоуп.
Изхарада? «Аԥсацәа!» – 
Қарҭаа рыбжьоуп!..

Имцуп, мап  ус иҟаӡам,
Иҟоу ҽакуп:
Изхараҵәҟьоу ҿаҿаӡа
Ааԥшра иаҿуп.

Хьыӡҳәалагьы дарбану?
Бџьар рацәа зку!..
«Дҳамбааит ҳарҭ Арӡынба!» – 
Абри ауп ирҿаку!..

Қарҭ ауп дара зегь,
Рымчра ахьаԥу:

Араанӡагь, убраанӡагь
Аӷәрақәа зку:

«Иаҳҿагыло зегь ҟәаҟәатәуп!..
Ирмеигӡа ицҟьатәуп.
Идәықәлатәуп Аҟәаҟа – 
Игатәу зегь гатәуп!..»

Иӡбоуп мҩас изнылаша,
Макьана инагӡам.
Имаӡоуп урҭ андәықәлаша,
Егьыс ак маӡам.

* * *
Август 14. Убасҟаноуп
Иандәықәла ас зыӡбыз…
Убасҟан ауп, убасҟан ауп
Аибашьра анҵысыз!..

Еиҿагылт наҟ-ааҟ ҳәа,
Наҟ-ааҟ: Аҟәа – Қарҭ…
Шә-нызқьҩык – Аԥсынтәыла,
Ԥшь-миллионҩуаак – егьырҭ!..

Аԥсуаа бџьар ркымызт –
Иуабашьуа ицәга!..

Цқьа  иазыҟаҵамызт –
Иазыҟаҵоу иԥга!..

* * *
Шықәс дуӡӡак инахысуа
Абра шьакаҭәаран.
Ауаӷеимшхара ахҭысуан,  – 
Аԥсынра – Ԥсынран!..

Арӡынбагь Дарӡынбан,
Дхьаҵуамызт  шьаҿак.
Иаԥын аиааира анбан – 
Шьаҿак, даҽа шьаҿак…

Убас шьаҿа-шьаҿала,
Убас напхыц-напхыц – 
Ршьа тауа  кәапеила –
Ҳаруаа цон ихьамҵ,
Геи-шьхеи ирҿаҩуан «Шәнеибац!» – 
Аԥсны аиааира агарц.

Иагеит!.. Агәра згауадаз!..
Уажәшьҭа агәра умган!..
Иагеит!.. Заҟаҩ азхьуадаз,
Уи ҳақын, иқәнаган!

Иаҳхылаԥшу Анцәа ду иоуп
Абас аиԥшгьы зҭаххаз!..
Иихьчазгьы – иҳаиҭаз,
Иныҳәаԥхьаӡ зхьыршаз!..

Иаҳзааз, иҳавагылаз –
Ахаан хашҭра зқәым!..
Аԥсынра зҭагылаз – 
Ҩышьа  змам, иҩым!..

* * *
…Мап салагом  ирҿыцны
Аибашьратә аҩра,
Зны сылаӷырӡқәа ацны
Сҽазысшәахьеит џьара!...

Схалагь соума ус аиԥш
Ицәажәахьоу, изыҩхьоу!..
Аха ҩажәак усгьы
Жәытә-натә аахыс иҳәоу…

Голиаф ддаун, дкаамеҭын,12

Игәыҭҟьаган  иҿаԥшра.
(Хаҭалагьы уи  д-Гефтәын,
Қалақь маҷк ауп иара).

Ишәыз кәылӡы мацаран,
Ихиан ибҵы, ихыц…
 Дызҿыз ҽхәаран, мақарран:
«Исиааиша уааи, уцәырҵ!..»

Заҟаҩ нирҵәахьадаз,
Ихәом, дрызҭархом,
Заҟаҩ ижәлахьадаз – 
Рылшарақәа азхом…

Дауҭ дыхьчан, дарԥысын,
Дцәырҵит игәаӷьны!..
Дызԥылоз ибжара акәын
Дахьыҟаз ҵабыргны…

Шҭа дук аҿ урҭ еиԥылеит,
Аибашьцәа рзыԥшуп…
Ишԥеилгои ҳәа еилагылоуп…
Аизааигәахара иаҿуп:

Ахьча рԥыс Дауҭгьы
Ицом игәы ҭҟьаны…
Икьатеиах ԥҵәоит  Голиафгьы,
Дихыччон дҟәыншьаны:

«Абри аҵан иоума
Исабашьуа, сызшьра?..
Мшәан акраҭахума
Уи  ишьҭарҟьацра!..»

Дауҭ ахаҳәи ацәҳари
Икуп, аа, уаҳа акгьы…
Ишеилгаз атә уҳәареи! – 
Уи ауми аџьшьатәгьы:

Ахаҳә ҭирҟьеит уа цәҳарла,
Уи акәхеит иаӷа ишьра:
Даазазеит дахьгылаз,
Дынкаҳаит агәара! – 

Дынкаҳаит Голиаф ду,
Илахь ҭбаа ҭаԥҽны!
Дҭахеит абас, адә агәҭа,
Хьӡы игеит Дауҭ аҽны!..

Хьӡы игеит уи, Анцәа дицуп,
Дхеиҵоит, имҩа атуп…
Ари – ауриа ҳәамҭоуп,
Аԥшьаҩыраҿгьы иануп…

Кашәара ақәым Ажәа! – 
Аҽарҿыцт еиҭа!..
Хьӡи-ԥшеи рымаз ажәлар,
Дрыгмыз Рхада!

Ирхысит урҭ имыхьтәу,
Иеиқәдырхеит Аԥсны.
Дгылоуп Владислав ду
Голиаф ихы ҭаԥҽны!..

Адунеигьы длакәнашьеит,
Деицырдырт Владислав!..
Гефаа дуқәа ирԥхашьеит
Зыхьӡ нагаз Голиаф!..

* * *
Уажәшьҭоуми Аԥсынтәыла
Ԥхьа ианцаша агәы ҭганы.
Изыхьчаз рмахәҿақәа рыла 
Ахәрақәа рӷьаны.

Ари амҵәыжәҩа инаҭоит
Аԥсынра Иахадоу –
Дԥызоуп, ихы ишаҭом,
Иароуп игәы иҭасоу…

* * *
Аха, сишь, закәызеи?
Иазыԥшыдаз ас?..
Владислав ицәыласызеи?..
Ак ааҩуеит дыдраҵас…

Узланышәарызеи! – 
Дҭагылоуп иҿара!
Аԥсцәаҳа, иугәаӷьуазеи?
Унаскьа хара!..

Заҟа ус дрызхьуазеи
Уи Аԥсынразы…
Заҟа мҩа ибауазеи
Ԥхьатәи аразҟазы!..

Унаскьа, аԥсцәаҳа,
Унаскьа: иуӡом! 
Ԥсыхәа амоуит уаҳа:
Дааскьоит ауп, днаскьаӡом...

* * *
Москва!.. Заҟантә угәаҳәа
Арԥырхьааз хара!..
Москва – уқәыԥшратә ныҳәа,
Уқәԥара – ушәра!..

Угәеисра убра иааҭгылеит,
Аеҵә ҭалт Аԥсны!..
Иуԥылон лаӷырӡыла
Жәлары зегь еизаны – 

Аеропорт аҿ акәын…
Март аз, хәылԥазы – 
Қәеи-ԥшеи ирымҽхак иқәын,
Иузкаршәуам ацгәыԥсы…

Изакә цәалашәарои:
Иаалырҟьа ицәгьахеит,
Иҵәуон аԥсабарагь,
Убас аиԥш аҭаххеит…

Жәларык еицықьыз-қьызуан,
Ирызҭаҵом уԥсы!..
Гәанылагь ус еицырҳәон:
«Уԥс аҵаҟа ҳаԥсы!..»

Имыцәа ушымҩаԥыргоз – 
Еиҭаҳәашьак змам.
Урҭ  амшқәа шымҩаԥысуаз –
Ҩышьа, нҵашьа змам!..

* * *
Узқәаҭыԥ угәхьаан,
Иуныруан уҿҳәара,
Уи уазхәыцхьан заа…
Саҭааит ҩаԥхьа иара.

Сгылоуп сааины, схалан,
Иԥшуп хара Кавказ…
Ахы зыбжьаз рҳәааҿ,
Наҟ-ааҟ Гәымсҭала иахьшаз!..

Ара атанкқәа еижәылон,
Ашәақьымца цҳаҵас
Наҟ-ааҟ еиԥылон,
Абзарбзанқәагьы убас…

Ахҭыԥ иаргаз ахәы ԥшӡа
Шьац иаҵәала ихҟьоуп,
Амармалташь хаҳә аҵаҟа
Уҳәахьала абраҟа уиоуп!..

Абра иааҭгылеит уԥра – 
Иӡсауан хара!..
Араатәи ахә акәаԥра – 
Наӡаӡатәи удамра.

Ара – уара у-Голгофа,13

Уқәԥара ес-шар,
Уааӡаб, угәаҟра,
Улахьынҵа, уџьар!..

Уҿаԥхьа иарсуп аҳәақәа – 
Урҭ рыбжьара ухьӡ:
«Аԥхьатәи Ахада ҳәа» – 
Ԥсра-ӡра змыхьуа ухьӡ!..

Ҳбираҟгьы ажәҩан иаларсуп,
Иацәажәоит аԥша…
Шьала ухьӡ агәыласоуп,
Маҿас иану – Умаҿа!..

«Шәнеибац – шәнеи» мацароума? – 
Ахәрашәагьы гоит…
«Аԥсадгьыл ауп иԥсҭазаароу» – 
Уажәақәа аанхоит.

Уахгьы-ҽынгьы  ҩеижәиԥшьба ԥса
Ԥшуп, иҷаԥшьаҩуп…
Аԥсаатәқәагьы есыхәылԥаз – 
Есышьыжь рашәа ахуп…

Џьанаҭ ҳәа џьара акрыҟазар
Иҟоуп уи абра…
Иҟалап ас аиԥш иҟамзар
Кавказ зқәа ҭыԥк џьара.

Рынаурқәа уҭаауеит
Ихьамҵыз, иҭахаз…
Урҭ уцуп, иузхьаауеит,
Рцәырҵра абраҟа иԥшьаз!..

Ԥсра зқәымкәа ииз ԥсра иқәума?
Ара – Аԥсны иагәуп.
Арахь ихало ахаҳә-мҩа
Наӡаӡа жәлар ануп.

Урҭ ес-шар иаҭаауеит
Уҭынчра – удунеи…
Абра ҽакала ирзаатуеит
Умҩеи ухаҭареи!..

Ицалааит  ашықәсқәа,
Иаулааит асы, ақәа…
Амреи амзеи гылалааит – 
Иԥкымкәа ршәахәақәа…

Иҭалаз аеҵә кыдлалааит,
Ислааит аԥшақәа…
Ашәышықәсақәа еишьҭалалааит – 
Наунагӡа абра – 

Ужәлар рнапала
Унаскьагоуп Аԥсны Аҵеи,
Уамадоуп хьӡы-ԥшала
Удамра – умавзолеи!..

* * *
Даҽа хәык ахь сиасуеит,
Джуп убраҟа Аслан.
Аҟәа ашьхара саҭаалоит,
Сахуп Апантеон.

Ҳәаа змам  бна баҳчароуп,
Зықь ҵиаа хкы урыниоит.
Ари адгьыл иамароуп,
Ухырхуеит, урытҟәоит.

Арахь уаазго аҷапырхәа-мҩа
Гәахәоуп, ихазуп.
Амшыни Аҟәеи рсахьа аума – 
Унапсыргәыҵа иануп…

Лбаа Ешыра уалаԥшуеит,
Унахьыԥшуеит дамрак…
Абар, Аслан иԥшра-лаша
Аҽарҿыцт иахьак:

Азалымдареи анымшәареи
Рышьҭамҭа анны,
Ахаҵареи, агәымшәареи,
Ахҩахареи иртәны!..

Ицоит, имҩасуеит ашықәсқәа,
Ихьӡ кашәом, иаԥуп.
Слымҳа иҭаҩуеит иажәақәа:
«Ауаҩра рыцкуп!..»

Абраҟа джуп… Излоужуазеи
Уи иԥсы, идоуҳа?!
Заҟа хҭысгьы мҩасхьоузеи – 
Дааскьоит еиҳа!..

…Абрантә Ешыра салаԥшуеит,
Дшалаԥшуа ҭахык.
Сышәҭ шьыҵәрақәа рзысшауеит
Ҩ-дамрак, ҩ-хәык…

…Рҩыџьагь – исызгәакьақәоу:
Рыԥс аҵаҟа – сыԥсы…
Рҩыџьагь – ихьӡырҳәагақәоу,
Иеиҟәыҭхам хаз-хазы…

Инарҭбаан рышьҭа ахылара –
Игәаӷьыуацәоу акоуп...
Ҩажәа ԥшьак, ҩ-қәгыларак
Налкаа рыӡбахә ҳәоуп...

Ихадан рнысымҩаҿ - 
Уи ала ишьаҭаркын.
Ихадан рхаҵараҿ,
Ражәаҿгьы ихазын.

Ажәа – аус иатәызароуп,
Усуп ԥсыс иахоу.
Уԥсҭазаара иаԥсҭазаароуп
Нагӡатәыс иануоу! –

Иуԥхьо хра ҩаӡарами,
Хақәҵарала ухәноит!..
Хра-храла Аԥсны-хра ҩагами,
Храк ҽа храк ҭнагоит.

Аҟәа–Сҭампыл–Аҟәа; 2014–2015 шш.

Азгәаҭақәа

1. «Никита ҳәа аумак» – Никита Сергеи-иԥа Хру
шьчов – 1953–1964 ш. рзы асовет ҳәынҭқарра анап
хгаҩы.

2. Кириллица – араҟа: аурыс нбан, аурыс алфавит.

3. Аҩажәатәи аизара – Сталин инцәатәра, иа
хырҟьаны имҵахырхәара иақәыӡбаз апартиа аҩеи
жәатәи Аизара ду мҩаԥысит 1956 шықәсазы.

4. Мжаванаӡе В.П. – 1953–1972 шықәсқәа рзы 
Қырҭтәылатәи акомпартиа Ацентртә Комитет актәи 
амаӡаныҟәгаҩ.

5. МИФЛИ – афилософиеи, алитературеи, аҭоуры
хи Москватәи ринститут иааркьаҿу аурыс хьӡы, 
аббревиатура. 1939 ш. азы А. Ҭ. Оҭырба абри аҵа
раиурҭа далгоит.

6. Гьаргь, Баграт, Кәаҵиа –1947 шықәса февраль 
25 рзы Москваҟа, Зегьеидгылоутәи акоммунист пар-
тиа ашҟа идықәҵаз, аԥсуаа зҭагылаз азалымдаратә 
зҳәоз ашәҟәы авторцәа: Гьаргь Ӡиӡариа, Баграт 
Шьынқәба, Кәаҵиа (Константин) Шьаҟрыл. 

7. «Аҩыза Сталин уахь» – абас ахьӡын октиабр 
11, 1952 шықәсазы аиҳәшьцәа Екатеринеи Ҭамареи 
Шьаҟрылаа Аԥсны, аԥсуа жәлар зҭагылаз арыцҳа
рақәа ирызкны Сталин ихьӡала ирҩыз ашәҟәы.

8. Архьып – Архьып Мирон-иԥа Лабахәуа, – аҳәынҭ
қарратә, апартиатә усзуҩы; 1953–1957 ш. рзы Аԥсны 
аминистрцәа реилазаара ахантәаҩы.

9. Сослан – Нарҭаа ирызку ауаԥс ҳәамҭа 
афырхаҵа хада.

10. Омар ду, Шамы Уарҳан, Џьамал – Омар 
Бигәаа (апоет, аҵарауаҩ), Уарҳан Шамба (аспор-
тсмен, ақәԥаҩ), Џьамал - Џьамал Ҷҟәаниа – аҿаԥыц 
уаҩ, ауаажәларратә усзуҩы – 1975–1977 шш. азы 
Ҭырқәтәылантә Аԥсны иаҭааз ҳашьцәа.

11. Анатолиа ажәытәрақәа – Анатолиа (абыр-
зен бызшәаҿы амрагылараҳәа аанагоит) – Азиа Маҷ 



ажәытәӡатәи ахьӡ; ХХ ашәышықәса 20-тәи ашы
қәсқәа инадыркны абас азырҳәоит Ҭырқәтәыла 
Азиатәи ахәҭа.

12. Голиаф, Дауҭ – шәахәаԥш урҭ ирызку аҳәамҭа 
Абиблиаҿ: Аԥсҳара актәи ашәҟәы; 17. 

13. Голгофа – Ерусалим азааигәара иҟоу ахәы, 
ақьырсиан ҳәамҭа излаҳәо ала Иисус Христос (Иаса 
Қьырса) дахькыдырҵаз аҭыԥ. Иеиҭарсу аҵак аҿы: 
ауаҩԥсы иааӡаб, игәаҟра, иразҟы хьанҭа (Голгофахь 
игоу илахьынҵамҩа).

